
        
            
                
            
        

    
	Ч. Арьяасүрэн

	 

	СҮҮЛЭНХҮҮД ТОХИОЛДСОН АДАЛ ЯВДАЛ

	(сургуулийн бага насныханд)

	 

	ЗУРГААДУГААР ҮЛГЭР : СҮҮЛЭНХҮҮ ОЙД САНАМСАРГҮЙ АЯЛСАН НЬ

	 

	"АРДЫН БОЛОВСРОЛЫН ЯАМНЫ ХЭВЛЭЛ" УЛААНБААТАР хотноо 1981 онд эрхлэн хэвлүүлсэн " СҮҮЛЭНХҮҮД ТОХИОЛДСОН АДАЛ ЯВДАЛ" номоос

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

	 


ЭЛЭЭ УНАЖ НИСЭВ

	 

	Анжаа эмээ таван дэлгэц ааруул хийгээд гэр дээрээ тавилаа. Тэр үеэр элээ эргэлдээд байв. Анжаа эмээг гэртээ орж аяга цай уух хооронд тооноор шувууны сүүдэр сүүдгэсхийн өнгөрөв. Сүүлэнхүү:

	— Эмээ, эмээ гэсээр амьсгаадан гүйж ирээд элээ ааруул шүүрээд нисчихлээ гэв.

	— Ээ монди чамайг. Одоо яадаг билээ. Мануухай босгодог юм билүү.

	— Би гэр дээрээ гараад ааруулаа харж байя.

	— Тэг, тэг гэв. Сүүлэнхүү эмээгээрээ өргүүлээд гэр дээр гарлаа. Ааруул шүүрч амташсан элээ ойрхон унгалдан эргэлдэж байлаа. Сүүлэнхүү гартаа жижигхэн саваа барив. Элээ элэн хальсаар ойртлоо. Сүүлэнхүү саваагаа гозгонуулахад тэр шувуу цочоод өндөр авч холдлоо. Тэгснээ эргэж шунгинан айсуй. Сүүлэнхүү сандрахдаа элээний өөдөөс саваагаа шидэв. Элээ савааг самардаж авснаа алдаж орхилоо.

	Чихэртэй ааруулын амт авсан элээ тэсгэлгүй хорхойтон эргэж ухасхийв. Яах ийхийн завгүй нэг хурууд шүүрэх хоромд Сүүлэнхүү элээний далавчнаас барьж авлаа. Элээ ч алгуур дээш хөөрөв. Сүүлэнхүү ч элээний далавчнаас зуурсаар нуруун дээр нь гарлаа. Тэгтэл элээ:

	— Чамайг харанхуй ойд аваачиж хаяна даа гэж Сүүлэнхүүг занав. Сүүлэнхүү мөчөөгөө өгсөнгүй.

	— Дээрэмчин гэлээ. Доош харахад балар ой үргэлжилж байв. Элээ унгалдан уурласнаа нэг доошилсноо гэнэт дээшилж, хэд хэд шумбан халихад Сүүлэнхүүгийн толгой эргэж барьц алдан уналаа. Сүүлэнхүү толгойгоороо доошилсоор сэхээ авч улмаар болжмор нисэж харагдахад биеийн тэнцвэр оллоо. Тэгээд хуш модны шилмүүс шүргэн аажмаар ойн бамбалзуур хөрсөнд аалзны торон дотор ойчлоо. Сүүлэнхүү хэчнээн тэлчлэвч аалзны торноос гарч чадсангүй. Аалзнууд шүлсээрээ тал талаас нь хэрлээ.


САЙН САНААТ ХЭРЭМ

	 

	— За боллоо, хүүхэд минь. Наадах чинь яасан ч зугтаж чадахгүй. Ёстой бөх тор болов гэж манаач аалз алмасан сүхээ мөрөн дээрээ тавьж ханхалзав.

	— Та нар намайг ямар гэм хийлээ гэж торлож байгаа юм бэ? гэж Сүүлэнхүүг байдаг хоолойгоороо хашхирахад

	— Чи дуугаа тат. Юу гэж орилоод байсан юм бэ. Тэнгэрээс унаж аалз бидний хорооллыг эвдсэн шүү дээ. Хаан аав, хатан ээж хоёр зугаалгаас ирээд чамайг яахыг хэлж өгнө. Үдийн зоог хий гэж тушааж магадгүй гэж дооглов. Энд тэндээс жижиг том, ногоон, хар, хүрэн олон янзын арвагар сарвагар аалз цуглаж Сүүлэнхүүг сонирхоно.

	Яаж амь гаръя даа гэж Сүүлэнхүү бодолхийлэн дээш хартал орой нь халцарсан хуш модны мөчир дээр хархан хэрэм суугаад боргоцой цөмж байв. Сүүлэнхүү хэрэм рүү хандаж:

	— Амийг минь авраач гэж гуйлаа.

	— Би ч гэсэн чамайг аврах арга бодож сууна гэж хэрэм хэлэв.

	— Боргоцойгоо унагачих. Тэгвэл аалзны тор тасрах байх гэв. Тэгэхэд хамаг аалз зугаалгаас буцаж ирж яваа хаан аалз, хатан аалз хоёрыг угтахаар явсан байв. Ганцхан манаач үлджээ. Тэр аалз ойд хаясан архины шилний ёроолоос шавхруу олж уугаад шал согтож амандаа юм үглэсээр дуугьтал хурхирчээ. Боргоцой ойчих чимээ согтуу аалзанд газар доргих мэт болж, цочин сэрвэл Сүүлэнхүү зугтаж харагдав.

	— Бариарай, бариарай. Нөгөөх чинь оргочихлоо гэж манаачийг бархирахад хамаг аалз Сүүлэнхүүгийн хойноос хөөлөө.

	— Хэрэм модноос үсрэн бууж Сүүлэнхүүг амдаж очоод нуруун дээрээ суулгаж хэдэн мод дамжин дүүлэн харайв. Аалзнууд бараа сураггүй хоцорлоо. Үдийн зоогт хэрэглэж болох зууш алдлаа гэж согтуу манаачийг тав хоног харанхуй нүхэнд хорихоор хаан аалз зарлиг буулгав.


ГУНИГТ ЯВДАЛ

	 

	Хэрмийг модны мөчрөөс савраараа дөнгөж зуурч автал зүүн баруун талаас чулуу шунгинан дээгүүр доогуур өнгөрч байв.

	— Энэ юу болов гэж Сүүлэнхүүг сандран асуухад

	— Дүрсгүй хүүхэд чавхаар харваж байна гэж хэрэм хэллээ. Хэрмийн хамаг бие чичирч, орох байх газраа олж ядна. Нэг чулуу хэрмийн толгойг онолоо. Хэрмийн бие суларч, толгой нь далжийснаа савраараа зуурсан мөчрийг алдаж, доош унав. Сүүлэнхүү ч тэртээ хол шидэгдэж нохойн хошууны өргөст бутны дунд ойчив. Сүүлэнхүүг түр зуур ухаан алдаад сэргэхэд Анжаа эмээгийн айлын болдоггүй Банди гэгч хүүхэд хэрмийн сүүлээс барьчихсан мод мөргүүлэн савж харагдав. Түүний дэргэд саахалтын Галхүү, Цогоо, Батболд гурав хашхиран зогсож байв.

	— Хүүе болиоч! Гэмгүй амьтныг тавиач гэж Сүүлэнхүү ориллоо.

	Сүүлэнхүүгийн дуу тэдэнд хүрсэнгүй. Тэр дөрвөн хүүхэд үхсэн хэрмийг дамжуулан дээр дээр сэгсчин байх ажээ. Сүүлэнхүү сэмхэн мөлхсөөр тэдэн дээр хүрч Бандийн хөлийг тэврэн авч шивээ өвсөөр хатгав. Банди муухай чарлаж шоргоолж хазлаа гээд огло үсрэн хий өшигчихөд Сүүлэнхүү хол хаягдлаа. Нөгөө хүүхдүүд хэрмийн олзтой гэж шуугилдсаар холдлоо.

	Сүүлэнхүүг аймшигт аалзны аюулаас аварсан хэрэм харамсалтайгаар алагдсанд гашуудаж уйллаа. Сүүлэнхүүгийн нулимс дусал дуслаар бөнжигнөн хацрыг нь дагаж сувдын хэлхээ адил гоожлоо.

	— Битгий уйл, дүү минь. Сайн санаат хэрмийнхээ дурсгалыг хүндэтгэн минут чимээгүй ёсолъё гэж хажууд нь нэг юм дуугарав. Сүүлэнхүү эргэн тойрон харав. Амьтан юм ер үзэгдсэнгүй.

	— Хэн бэ, хэн бэ? Хэн дуугарав? гэж хашхирав.

	— Би л байна, дүү минь гэж дахиад дуугарав. Сүүлэнхүү Сархиаг мөөг ярьж байгааг ухаарлаа.

	— Сархиаг мөөг, та ярьж байна уу?

	— Тийм ээ гээд малгайгаа түмбийлгэснээ дэлбийлгэж голдоо хонхор үүсгэлээ. Сархиаг мөөг малгайнхаа дээд талд цайвар шар өнгөтэй, энд тэндээ шар толботой ажээ. Тэр сайхан үнэр ханхлуулж байв. Сүүлэнхүү сархиаг мөөг хоёр дуугүй байж сайн санаат хэрмийн дурсгалыг хүндэтгэлээ. Тэгээд Сархиаг мөөг өгүүлсэн нь:

	— Тэд болдоггүй хүүхэд байгаа юм. Авч явахгүй байж тослог шар гэдэг мөөгийг үндсээр нь хамаагүй ухаж хаялсан. Тэгээд зулзаган мөөг, мөөгөнцрүүдийг гэмтээсэн. Тэдгээр мөөгийг хар даа гэв.

	Малгайнхаа хэлбэрээр хээрийн цагаан мөөгтэй төстэй боловч арай дэлбээрдүү мөөг газрын хөрснөөс таслагдан ундуй сундуй хэвтэж байлаа.

	Мөөгний гомдол сонсож байтал бараан үүл гарч ойг бүхэлд нь сүүдэр дайрлаа. Тэнгэр нижигнэж, цахилгаан гялбан, бороо хувин хувингаар цутгаж байгаа юм шиг асгав. Сүүлэнхүү хожуулын хажуугийн цоорхой нүхэнд орж аадар бороо өнгөрүүллээ. Үерийн усанд урсаж явсан могой амжин хожуулын ёрдойсон салааг ороож Сүүлэнхүүгийн хоргодож байсан нүх рүү толгойгоо цухуйлган хэлээ гозолзуулахад Сүүлэнхүү учиргүй айв. Тэр барьсан мөчрөөрөө урдаас нь хэд хэд ёворлоо. Нурууныхаа голоор хар эрээн судалтайг нь хараад хорт могой болохыг мэдэв. Могой юу юугүй мөчрийг ороож авлаа. Энэ хооронд Сүүлэнхүү хожуулын цоорхойгоос унан тусан гарч зугтлаа.

	Сүүлэнхүү ухаангүй гүйж яваад нэг сагсгар юманд тээглэж ойчив. Тэр нь залуу хушны орой байлаа. «Чи бас л болдоггүй хүүхэд шиг юм аа. Намайг хамаагүй дайрч гишгэллээ. Хамаг бие минь өвдөж байна. Саяхан дөрвөн болдоггүй хүүхэд надаас ургаж байсан самрын хоёр боргоцойг түүхийгээр нь авна гэж авираад хушны орой миний биеийг хугалж газар хаялаа» гээд уйлав. Түүнээс үнэхээр нулимс урсаж байлаа. Модны нулимс хүнийх шиг биш, давирхай нь урсаж байдгийг Сүүлэнхүү ойлгов.

	Сүүлэнхүүгийн уур хүрэв. Яахаараа самар ургаж гүйцээгүй байхад ингэж сүйтгэнэ вэ? гэж бодлоо. Тэгээд хуш модны оройг босгож, их биеийг нь түшүүлж тавиад цааш одлоо. Хушин ойг өнгөртөл асга тааралдав. Асган дунд хад жимсний хэсэг хэсэг төгөл харагдлаа. Одоо хад жимс лав болсон байгаа. Түүж идье гэсээр очиход жимс ургаагүй зөвхөн ганц хоёр хатсан навч бүхий мод уйтгартай сэрвэлзэн ганхах ажээ.

	— Жимсээ яачихсан бэ, найзууд аа? гэж Сүүлэнхүүг асуухад

	— Жимс ургаагүй болсоор хоёр жил боллоо. Уржнан болдоггүй хэдэн хүүхэд хамаагүй зулгааж жимсний мөчир салаа бүрийг хугалж хаяснаас хойш хэчнээн ч бороо орж, нар ээсэн ч үр жимс ургахаа байлаа гэж уйлагнан өгүүлэв. Ингэж байгаль сүйтгэдэг зарим хүүхдийг Сүүлэнхүү бүр жигшиж тэдэнд хүүхэлдэйн кино үзүүлэхгүй байхаар шийдлээ.


ШОРГООЛЖНЫ ГЭРТ ЗОЧИЛЛОО

	 

	Уулын горхи хоржигнох чимээгээр Сүүлэнхүү тэр зүг очиж шүд хага ташим цэнгэг хүйтэн уснаас ханатлаа уулаа. Тэгээд өвдгөөрөө газар тулж өндийтөл нэг улаан шоргоолж хад руу авирч үзэгдэв. Түүний хойноос бах мэлхий мярааж явлаа. Энэ хөөрхий амьтны амийг яаж авардаг билээ. Мэлхий амаа ангайвал амьдрал нь дуусна даа гэж бодоод «Бушуухан зайл! Зугтаж үз! Цаана чинь бах мэлхий!» гэж хашхирав. Шоргоолж хус модонд дорхноо авирч, амьд мэнд өнгөрлөө. Бах мэлхий амттай хоолоо алдсандаа Сүүлэнхүүд хорсож:

	— Хүнэнцэр минь сайхан мэдээрэй! Хэзээ нэг цагт уулзана аа! гэж занаад усанд пүлхийтэл шумбав.

	Үдшийн гэгээ тасарч шөнийн харанхуй газар Дэлхийг нөмөрлөө. Нөгөө шоргоолж ажилдаа улайраад ойд үдшийн бүрий болсныг анзаарсангүй. Тэгээд яарч явтал урд нь нэг юм бүртэгнэх шиг болов. Сайн харвал Сүүлэнхүү байлаа. Тэр төөрч яваа ажээ.

	— Өө, чи юу гэж Сүүлэнхүү уулга алдаад, — Би төөрч гүйцлээ. Ойгоос өнөөдөр гарч гэртээ харих минь өнгөрлөө гэж хэлэв.

	— Тэгвэл манайд оч. Энэ харанхуй жалгыг өнгөрөөд манайд хүрнэ гээд шоргоолж Сүүлэнхүүг дагуулаад гүйв.

	Бяцхан хар ялаа барьж идвэл баярлаж ханадаггүй сарьсан багваахай тэдний замаас дайрав. Шоргоолж амжиж өвгөн улиасны цаагуур бултаж ороогүй бол шөнийн явдалтай сарьсан багваахайн толигор хальсан хумстай саварт базуулах байсан билээ. Шоргоолж өвсний хоорондуур жирэлзэн гүйсээр уулын уруу доошлов. Тэр замдаа:

	— Бид хоёрыг ч янз бүрийн амттай хоол өрсөн ширээ хүлээж байгаа даа. Манай шоргоолжнууд зочин ирвэл дандаа баярлаж байдаг юм гэж ярьж явав. Сүүлэнхүү шоргоолжны амьдралыг үзээд бараг ордонд суудаг юм байна даа. Тун чинээлэг юм. Өвс ногоогоор хоол хийж иддэг. Зочин хонуулах тасалгаа олонтой гэж алмайран бодож байтал «Таны орох халуун усыг зэхчихлээ» гэж цагаан хормогчтой үйлчлэгч шоргоолж хэлэв.

	Ойн янз бүрийн мөөг шарж, буурцагт ургамлаар хачир хийсэн хоолоор Сүүлэнхүүг дайллаа. Хад, үхрийн нүд, бөөрөлзгөнийн шүүсээр хийсэн ундаа тун амттай ажээ. Хоолны дараа Сүүлэнхүү зочдын өрөөнд нарс, хусны унасан шилмүүсээр бүтсэн зөөлөн ор дээр суурнагын анхилуун үнэр бүхий дэр дэрлэж, бөх бат нойрслоо.


АМТАТ БАЛ

	 

	Сүүлэнхүү ойн жимээр ороод алхалж явлаа. Араас нь пид пид гүйлдэх чимээ гарав. Түүний хажуугаар Анжаа эмээгийн айл саахалтын Банди, Галхүү, Цогоо, Батболд толгойгоо гараараа барьчихсан, бөгтийхөөрөө бөгтийгөөд ухаан жолоогүй гүйж өнгөрлөө. Тэдний дээгүүр бүлэг зөгий дүнгэнэлдэн нисэж байв.

	Өнөө болдоггүй хүүхдүүд зөгийнүүдийн уурыг яагаад хүргэчихсэн юм бол доо гэж Сүүлэнхүү гайхсаар явлаа. Гэтэл замд нь улаан шоргоолжны үүрийг энд тэнд хаялж цацалсан харагдав. Нөгөө болдоггүй хүүхдүүд шоргоолжны үүрээр тэгж даажигнажээ. Улаан шоргоолжнууд үүрээ цуглуулах гэж бужигналдан гүйлдэх ажээ. Үүрийг нь нэг дор болгоход Сүүлэнхүү тэдэнд тусаллаа. Шоргоолжнууд түүнд баярлаж хусны шүүсээр хийсэн ундаагаар дайлав. Тэгээд цааш явтал жамьянмядаг, хонхлой, шанаман цэцэг мэтийн өнгө өнгийн цэцэг алаглан ургасан ойн цоорхой тааралдав. Тэнд нэг зөгий цэцгээс цэцэг дамжин бал цуглуулж байв. Наанаас нь мунан хамартай, банхгар толгойтой махчин соно урт гэдсээ нэг агшааж, нэг сунгаж байснаа зөгий рүү дайрлаа. Зөгий ч сэхээ авч дээш хөөрлөө. Тэр зөгий дээш хөөрч, доош шумбан зугтавч махчин соно алдалгүй элдэн хөөнө.

	Сүүлэнхүү хэсэг харж зогссоноо хөөрхий зөгийг аврахаар газраас мөчир шүүрэн авч тэдний хойноос дагаж гүйлээ. Махчин соно зөгийд ойртох шиг болоход зөгий тэнцвэрээ алдан агаарт хэд хий эргэлдсэнээ доош унав. Сүүлэнхүү энэ хооронд махчин соныг гүйцэж мөчрөөр савж авлаа. Махчин соно тэнцвэр алдаж далбагар навчин дээр унаснаа төдхөн сэргэн босож ирээд Сүүлэнхүү рүү дайрлаа.

	— Зөгийний гэдэс хагалж, амтат бал идэхэд минь саад боллоо. Бүхэл бүтэн зөгийгөөр авгалдайгаа тэжээхэд минь тээг боллоо. Хүнэнцэр чиний цусыг сорно гээд махчин соно улайран довтлов. Сүүлэнхүү мөчрөөрөө тасралтгүй савсан боловч махчин соно хөсөр ойчихдоо түүний духыг хатгаж амжжээ. Сүүлэнхүүгийн дух овойтол хавдаж, чинэрэн хорсож байв. Тэгэвч гэмтсэн хөөрхий зөгийг эрж олох гэж тэр яарлаа. Хэсэг гүзээлзгэнийн навчны хажууд зөгий тугдайн хэвтэж байлаа. Түүний далавч гэмтжээ. Сүүлэнхүү зөгийг тэврээд гэрт нь хүргэж өгөхөөр алхаллаа.

	— Чи яагаад бусад нөхдөөсөө хоцорчихсон юм бэ? гэж Сүүлэнхүүг асуухад нөгөө зөгий

	— Манай үүрний дэргэд хэдэн хүүхэд тамхи татаж биднийг хар утаанд хордуулах гэхээр тэднийг хөөж яваад энэ сайхан цэцэгтэй цоорхойд би бал цуглуулахаар үлдээд бусдаасаа төөрчихсөн юм гэж хэлэв.

	Зөгийнүүд тамхины утаа үзэж чаддаггүй байх нь. Анжаа эмээгийн айл саахалтын хүүхдүүд ойд нууж тамхи татжээ. Тэгж байж түймэр тавивал яана даа. Хэчнээн их ой мод, ан амьтан, цэцэг ургамал сүйднэ шүү гэж Сүүлэнхүү бодолхийлэн явтал,

	— За манайд ирлээ гэж гэмтсэн зөгий баяртай өгүүллээ. Зөгийний ордон гэж модны хонгилд зассан сархинаг шиг юм байлаа. Манаач зөгийнүүд эргэн тойрон нисэлдэж, бүжигчин зөгийнүүд далавчаа дэрвэгнүүлэн дэгдэн гүйж орж гарч байв. Сүүлэнхүүг гэмтсэн зөгийг тэвэрсээр очиход манаач нар сандран гүйлдэж хаалга онгойлголоо.

	— Чи миний хүүгийн амийг аварлаа. Ямар сайн санаатай амьтан бэ? Махчин соныг дийлдэг ёстой баатар эр гэж өвгөн зөгий магтаад таваг дүүрэн балаар дайлав.

	Тийм амттай бал Сүүлэнхүү хэзээ ч идэж үзээгүй ажээ. Зөгийнүүд бал цуглуулахаар нисэхгүй, харин үл таних баатарлаг амьтныг үзэхээр өвгөн зөгийн гэр рүү цувж орсоор байв.

	— За харцгаав уу, хүүхдүүд ээ? Одоо ажилдаа гарцгаа! гэж өвгөн зөгий бусдыгаа шамдууллаа. Тэгээд өвгөн зөгий Сүүлэнхүүг дагуулж ордонгоо үзүүлэв. Нэг байшинд зөгийний авгалдайнууд нам унтаж байлаа. Тэднийг сэрээгээд хэрэггүй гэдэг дохиог Сүүлэнхүү өглөө. Өвгөн зөгий:

	— Би танд сонин юм үзүүлнэ. Бид өнөөдөр ноён зөгийгөө хөөж байгаа даа. Тэр бүхэл зуны турш бал цуглуулж ажил хийгээгүй. Дандаа ажилчин зөгийн цуглуулсан балыг идэж тэсийтэл таргалсан. За тэр, харав уу гэв.

	Хэдэн ажилчин зөгий нэг зантгар толгойтой лухгар том зөгийг тал талаас нь чирсээр үүрэн байшингийн хаалгаар гарч ирэв.

	— Тэр чирэгдэж яваа нь манай ноён зөгий гэж өвгөн зөгий хэллээ.

	Ноён зөгий үүрнээсээ хөөгдөх дургүй байгаа бололтой мурилзан мурчганаж эргэн зүтгэх боловч, ажилчин зөгийнүүд түүнийг хүчээр чирч нохойн хошууны өргөст бутанд унагачхаад, бал цуглуулахаар нисэцгээв. Ноён зөгий нохойн хошууны өргөст бутанд хатгуулаад муухай дүнгэнэн арвалзан тийчгэнэж хэвтлээ.

	Сүүлэнхүү зөгийнүүдийн амьдралыг сонирхоод өвгөн зөгий болон бусад зөгийтэй салах ёс гүйцэтгээд ойн жимээр орж алхаллаа.

	— Дараа уулзталаа баяртай. Таны ачийг хэзээ ч мартахгүй гэж жингэнэн өнөө гэмтсэн зөгий довжоон дээрээ зогсчихсон өрөөсөн далавчаараа даллаж байв.


ХУСАН ОЙГ АВАРЛАА

	 

	Битүү ойн дунд хэсэгхэн газар өвс ногоо муутай ажээ. Тэнд хатаж хувхайрсан нарс, гачуур, хуш, хус модны хаа хаагүй цоорсон харагдав. Тийм нүхээр төөлүүр хорхой, төрөл бүрийн цох цухуйж байлаа. Хуйлсан навчны завсраар цох, төөлүүр хорхойн авгалдайнууд амаа ангалзуулж хоол гуйцгаана.

	Хорхойд идэгдэж эхэлсэн залуухан хус тарчлахдаа нулимс дуслуулж байв. Ингэж хатан хувхайрч байгаа ой модыг Сүүлэнхүү үзээд хайрлан өрөвдөх сэтгэл төрлөө.

	— Та л бидэнд туслахгүй бол энэ хэсэг ой сүйрлээ шүү гэж нөгөө залуу хус арай ядан шивгэнэв.

	— Тэгье. Би тоншуулд хэлж та нарыг энэ зовлонгоос салгаж өгье гэлээ. Түүний хэлснийг холтосч цох сонссон бололтой.

	— Үгүй ер өө! Сүрхий аврагч гарах нь ээ. Чи муу хүнэнцэр тоншуулыг хаанаас олох юм бэ гэж Сүүлэнхүүг басамжлав.

	— Олно доо. Олохдоо олно гэж Сүүлэнхүү хөмхийгөө зуулаа.

	— Чамайг бид одоохон барьж иднэ. Тэгэхээр чи эдгээр хатсан мод шиг борц болохгүй хаа зайлах вэ. Төөлүүр хорхойнуудаа, огтлогч, хөрөөдөгч, нүхлэгч цохнууд аа! Энэ дайсныг бушуу бариарай. Тоншуулд хэлж биднийг сүйд хийлгэх нь байна шүү гэв. Холтосч цохны уриалгаар яах ийхийн завдалгүй үй түмэн төөлүүр, цох хорхой багшран бууж ирэв. Харин залуу мөчир тасчин хугачиж байгаа цохнууд ч ажилдаа улайраад үлдэж хоцорлоо.

	Цох, төөлүүрүүд Сүүлэнхүүг юу юугүй бүчиж авлаа. Тэд үүнийгээ бүслэлт гэж нэрлэх ажээ. Сүүлэнхүү сандарсандаа газраас шарласан шилмүүстэй мөчир шүүрэн сэнс шиг эргэлдүүллээ. Мөчирт дайралдсан цох, төөлүүрүүд цохигдон нам унаж байв.

	— Хүүе, шүршүүр байна. Ой хамгаалагчид хүрээд иржээ. Буцаарай гэж нүхлэгч цох бархирав.

	Довтлогчид хэсэг ухарснаа нүдээ нухлан сайн харлаа. Сүүлэнхүү ганцаараа л гүйж явав.

	— Урагшаа давшаад! Миний хойноос! гэж холтосч цох ухасхийгээд горхи урсаж байгааг харалгүй усанд унаж, хахаж цацан талийв. Нисдэг цохнууд нь горхины дээгүүр нисэв. Төөлүүр хорхой, нисдэггүй цох усанд боогдож, горхины эрэг даган дэмий л гүйлдэв.

	— Нөгөө хүнэнцэр чинь бидэнд гүйцэгдэхээ байлаа. Шумбагч онгоц нисгэе гэж нэг цох хэлэв. Шумбагч онгоц гэдэг нь тэдний адил ой мод сүйтгэдэг хүр эрвээхий ажээ.

	Сүүлэнхүүгийн дээгүүр сүүдэр дайрах мэт болов. Дээш харвал үй олон хүр эрвээхийнүүд нисэлдэн түүнд шүргэн алдаж байв. Гэнэт Сүүлэнхүүд газар цөмрөх шиг санагдав. Үндэс мэрэгч цохнуудын хөндийлсөн газар доош нурж, Сүүлэнхүү ойчжээ. Түүний нүдэнд шороо орж, гутлынх нь түрийгээр дүүрчээ. Энэ хооронд хүр эрвээхийнүүд түүний зүг дайрч хацар, хамар, чихнээс нь хазаж амжжээ. Сүүлэнхүү босоод цааш гүйв. Хүр эрвээхийнүүд сүүдэр шиг даган нисэлдэнэ.

	— Болохоо байлаа. Цаана чинь хөх цөцгий! гэж хошуучлагч хүр эрвээхий эргэж зугтав. Хоёр гурван хөх цөцгий хүр эрвээхийнээс барилж, тэдний эгнээг зад сарниуллаа.

	Удалгүй энд тэнд мод тогших чимээ сонстов. Сүүлэнхүү хамгийн наад талын мод тоншиж, төөлүүр хорхой үмхэлж байгаа тоншуулд тэр хэсэг модонд учирсан аюулыг ойлгууллаа.

	— За мэдлээ. Одоохон хань нөхдөө дуудаж тийшээ чинь очиж тэр хэсэг модыг зовлонгоос нь салгаж өгье гээд мод модонд нисэж тоншуулуудыг цуглуулж нэг суман болгож зохион байгууллаа.

	Тоншуулын суман Сүүлэнхүүгийн заасан зүг нисэв. Тэдний хойноос Сүүлэнхүү бараадан гүйлээ. Сүүлэнхүүг амьсгаадсаар нөгөө газар ирэхэд төөлүүр, цох хорхойн үхдэл ундуй сундуй хэвтэж турлиах хүртэл гуаглан томоохон шиг төөлүүрээс амтлан зооглож байв. Тэр хавийн ой мод сэргэж, залуу хус мөчрөө салхины аясаар хөдөлгөж, Сүүлэнхүү болон тоншуул, хөх цөцгий, хөхөө бусад шувуунд баярласнаа мэдэгдэж нулимс дуслуулж байлаа.


ХӨХ ТҮРҮҮНИЙ ДАЙРАЛТ

	 

	Сүүлэнхүү ойн захад гараад гэрийнхээ барааг харж баясав. Гэртээ бушуухан очиж ойд тохиолдсон сонин учралыг ярих юмсан гэж тэр сэтгэл их яарав. Тэгээд бараг гүйх шахуу явлаа. Замын хажуугийн өнчин ганц хайлаасны сүүдэрт Борхүүгийн хонь хариулахдаа унадаг алаг морь ялаархан зогсож байгааг тэр танив. Түүнийг унаад гэртээ харья гэж бодоод Сүүлэнхүү морины дэргэд очлоо.

	Нөгөө морийг тойрон хөх түрүүнүүд дүнгэнэлдэн нисэлдэж, зарим нь түүний цусыг соржээ. Морины хаа гуяг даган цус урссан байв.

	Сүүлэнхүү барьж явсан мөчрөөрөө морины хаа дээр суусан хөх түрүүг цохиж унагалаа. Тэгэхэд алаг морь цочиж, хамраа сартгануулан огло үсрэв. Сүүлэнхүүг ингэж явган хоцроход хөх түрүүнүүд түүнийг дайрлаа.

	— Чи хэн гэгч вэ? Хаанаас гарч ирэв. Яах гэж бидний хоолыг алдуулав? гэж бусдыгаа дагуулагч хөх түрүү шумбангуут Сүүлэнхүүгийн дал мөрийг зэс хошуугаараа хатгаж орхив. Хатгуулсан газар нь яггүй хорсжээ. Сүүлэнхүүгийн уур хүрч:

	— Хөх түрүү та нар хэзээний цус сорогчид. Амьтны цус сорж ханахгүй та нарт өршөөл байхгүй! гээд тэднийг мөчрөөрөө хайр найргүй балбалаа.

	Хөх түрүүнүүд нэлээд хэдийгээ алуулж холуур тойрон нисэлдэх болов. Энэ байдлыг самбаачлан Сүүлэнхүү хурдан гүйж гэртээ овоо ойртлоо. Урд нь нэг юм тээглэх шиг болсонд Сүүлэнхүү түүний дээр харайж гарав. Өтгөн шарилж өвсөн дунд хэвтэж байсан бяруу гэнэт нуруун дээрээ юм хөдлөхөд ухасхийн бослоо. Сүүлэнхүү бярууны хоёр эврээс амжиж барьж аваагүй бол харуулдаж ойчих байлаа. Хөх түрүүний дуу сонссон бяруу сүүлээ моодойтол өргөн гэрийн зүг хар эрчээрээ харайлгав.

	Оодонгийн бяруу ухаангүй явна. Дайруулчхав аа хүүхээд! гэж Анжаа эмээ гэрийн сүүдэрт шагайгаар морь уралдуулж тоглож суусан хоёр жаалыг дуудаж гэрт оруулав. Холоос хурдалсаар ирсэн бяруу хонины хашааны хажууд хэвтэв. Бяруу унасан Сүүлэнхүүг хүмүүс тэр дор нь танилаа.

	— Ээ ашгүй Сүүлэнхүү минь хүрээд ирлээ. Хаагуур явав даа гээд Анжаа эмээ түүнийг тэвэрч үнсэв.

	— Ой модоор л их явлаа. Олон ч сонин явдалтай учирлаа. Дараа ярья. Эмээ би өлсөж байна. Над идэх юм өгөөч гэв. Анжаа эмээ Сүүлэнхүүг сүүтэй агшаасан будаа, элгэн таргаар цатгалаа.


ОЙ СҮЙТГЭГЧИД БУРУУГАА ХҮЛЭЭВ

	 

	Анжаа эмээгийн айлын Банди, Галхүү, Цогоо, Батболд дөрөв яаж ой сүйтгэснийг үлгэрийн баатар Сүүлэнхүү пионерын бүлгийн дарга Борхүүд нэгд нэгэнгүй ярив.

	Маргааш нь өглөө эрт Борхүү тэр дөрвийг дуудаж ирүүлээд,

	— Үс нь сайн ургаж гүйцээгүй хэрэм яах гэж агнасан бэ? гэхэд

	— Үгүй бид хэрэм алаагүй гэж Банди мэлзлээ. Галхүү дэмий л толгойгоо маажив. Цогоо доошоо харж, хөлөөрөө газар малтлаа. Харин Батболд жингэнэсэн цовоо дуугаар,

	— Банди чи ямар худалч юм бэ. Чи чавхаар хэрэм алсан шүү дээ гэв.

	— Энд ч бас нэг гэрч байна гээд Борхүү Сүүлэнхүүг цүнхнээсээ гаргаж ирэв. Тэр хүүхэлдэй хүүхдүүдтэй мэндэллээ.

	— Өөр ямар тусгүй юм хийлээ, хэлээрэй гэж шаардлаа. Банди толгойгоо илснээ,

	— Түүхий самар авах гэж хуш модонд авирч, мөчир хугалсан гэв.

	— Өөр яасан бэ гэж Борхүүг асуухад тэд дуугүй байцгаав. Тэгэхэд хажуугаас нь Сүүлэнхүү:

	— Мартчихсан бололтой байна. Би хэлье. Ойн мөөг хамаагүй тасалж хаясан. Шоргоолжны үүр бусниулсан. Буцах замдаа яалаа? гэв. Хүүхдүүдийн нүүр улайж, нүдээ бүлтийлгэн ичиж зовохдоо орох байх газраа олж ядна.

	— Зөгийний үүрийн дэргэд тамхи татаж, зөгийг уурлуулж, хатгуулсан гэж Сүүлэнхүү нэмэв.

	Нөгөө дөрвөн хүүхэд гэмээ хүлээж, ахиж ой мод сүйтгэхгүй, хайрлаж хамгаална гэж пионер хүний ёсоор амлацгаажээ. Тэдний тухай хожим Сүүлэнхүүгээс асуухад үнэхээр байгаль хамгаалагчид болсон гэж баталж билээ.

